
Komiteta ministara državama članicama u vezi načina vođenja zatvorenika sa doživotnim i ostalim dugotrajnim kaznama od strane zatvorskih uprava

(Usvojena od strane Komiteta ministara dana 9. oktobra 2003. godine

 na 855. sjednici Zamjenika ministara)

Komitet ministara, prema uslovima iz člana 15.b Statuta Vijeća Evrope,

smatrajući da je uspostava zajedničkih principa u izvršenju zatvorskih kazni s ciljem jačanja međunarodne saradnje u ovoj oblasti u interesu država članica Vijeća Evrope;

smatrajući da izvršenje zatvorskih kazni zahtijeva uspostavljanje ravnoteže između ciljeva obezbjeđenja sigurnosti, reda i discipline u kaznenim institucijama s jedne strane, te omogućavanje odgovarajućih životnih uslova zatvorenicima, aktivnih režima izdržavanja kazne i konstruktivnih priprema za puštanje na slobodu s druge strane;  

smatrajući da zatvorenike treba voditi na način koji je prilagođen njihovim pojedinačnim prilikama, te koji je u skladu sa principima pravde, jednakosti i pravičnosti;

osvrnuvši se na Rezoluciju o izvršenju dugih kazni zatvora koju su u oktobru 2001. godine usvojili evropski Ministri pravde na svojoj 24. konferenciji održanoj u Moskvi;

smatrajući da je ukidanje smrtne kazne u državama članicama rezultiralo povećanim brojem izrečenih doživotnih kazni zatvora;

izražavajući zabrinutost zbog povećanja broja i dužine dugotrajnih kazni u mnogim zemljama, što doprinosi pretrpanosti u zatvorima te može imati štetnog utjecaja po efikasnost i humano postupanje sa zatorenicima;

imajući na umu da bi primjena principa sadržanih u Preporuci br. R (99) 22 koja se odnosi na pretrpanost u zatvorima i povećanje zatvorske populacije, kao i priskrbljivanje odgovarajućeg broja osoblja i opreme u zatvorskim upravama smanjilo u značajnom obimu probleme uprave koji se odose na dugotrajne kazne zatvora, te da bi to omogućilo sigurnije i bolje uslove u zatvoru;

smatrajući da zakonska regulativa i praksa koji se odnose na vođenje zatvorenika sa dugim i doživotnim kaznama trebaju biti u skladu sa zahtjevima sadržanim u Evropskoj konvenciji o ljudskim pravima i precedentnom pravosuđu organa kojima je povjerena provedba Konvencije;

· imajući na umu značaj principa sadržanih u prethodnim preporukama, te posebno:

· Preporuku br. R (82) 16 o zatvorskom dopustu;

· Preporuka br. R (82) 17 koja se odnosi na čuvanje u zatvoru i tretman opasnih zatvorenika;

· Preporuku br. R (84) 12 koja se odnosi na zatvorenike strane državljane;

· Preporuku br. R (87) 3 o Evropskim zatvorskim pravilima;

· Preporuku br. R (87) 20 o reakcijama društva na maloljetničku delikvenciju;

· Preporuku br.R  (89) 12 o obrazovanju u zatvorima;

· Preporuku br. R (92) 16 o Evropskim pravilima o sankcijama i mjerama u zajednici;

· Preporuku br. R (97) 12 o osoblju koje radi na implementaciji sankcija i mjera;

· Preporuka br. R (98) 7 o etičkim i organizacionim aspektima zdravstvene zaštite u zatvorima;

· Preporuka br. R (99) 22 o prenapučenosti u zatvorima i povećanju broja zatvorske populacije;

· Preporuka br. R (2000) 22 o unaprijeđenju primjene Evropskih pravila o sankcijama i mjerama u zajednici;

· Preporuka br. R (2003) 22 o uslovnom otpustu,

preporučuje vladama država članica:

· da se rukovode principima sadržanim u dodatku ove preporuke u svojim zakonima, smjernicama i praksi koje se odnose na vođenje zatvorenika sa dugim i doživotnim kaznama;

· da osiguraju da se ova preporuka i prateći izvještaj distribuiraju što je šire moguće.

Dodatak Preporuci Rec(2003)23

Definicija zatvorenika sa doživotnom i dugotrajnom kaznom

1. U svrhu ove preporuke, smatraće se da je zatvorenik sa doživotnom kaznom onaj koji služi kaznu doživotnog zatvora. Zatvorenik sa dugotrajnom kaznom je onaj koji služi kaznu ili kazne zatvora u ukupnom trajanju od pet ili više godina.   

Opšti ciljevi

2. Ciljevi kod vođenja zatvorenika sa doživotnim i ostalim dugotrajnim kaznama bi trebali bi biti sljedećii:

· da se osigura da zatvori budu sigurna i bezbjedna mjesta za ovakve zatvorenike i za sve one koji rade sa njima ili im dolaze u posjetu;

· da se preduprijede štetni učinci dugotrajnog ili doživotnog zatvora;

· da se povećaju i poboljšaju mogućnosti da se ovi zatvorenici uspješno resocijaliziraju u društvu i da nakon puštanja na slobodu vode život u skladu sa zakonima. 

Opšti principi u vođenju zatvorenika sa doživotnim i dugotrajnim kaznama

3. Treba uzeti u obzir postojanje različitih osobnih karakteristikaa među osuđenicima na doživotnu i dugotrajnu kaznu zatvora i voditi računa o njima u cilju sačinjavanja pojedinačno prilagođenih planova za izvršenje kazne (princip individualizacije). 

4. Život u zatvoru treba biti organiran tako da se približi što je više moguće stvarnosti života u društvenoj zajednici (princip normalizacije).
5. Zatvorenicima treba dati mogućnost da preuzimaju ličnu odgovornost u svakodnevnom životu u zatvoru (princip odgovornosti).

6. Treba napraviti jasnu razliku između rizika koji predstavljaju zatvorenici sa doživotnim i ostalim dugotrajnim kaznama za vanjsku društvenu zajednicu, za sebe same, za druge zatvorenicima, te za one koji rade u zatvoru ili dolaze u posjetu (princip sigurnosti i osiguranja)

7. Treba razmotriti mogućnost da se izbjegne segregacija zatvorenika sa doživotnim i dugotrajnim zatvorskim kaznama od ostalih samo na osnovu njihove kazne. (princip nesegregacije) 

8. Pojedinačni planovi za vođenje zatvorenika sa doživotnim i dugotrajnim kaznama trebaju imati za cilj da osiguraju postepeno napredovanje u okviru zatvorskog sistema (princip napredovanja).

Planiranje kazne

9. Kako bi se postigli opšti ciljevi i ispoštovali gore pomenuti principi, treba izraditi sveobuhvatne planove kazni za svakog pojedinačnog zatvorenika. Ove planove treba pripremiti i izraditi uz aktivno učešće zatvorenika koliko god je to moguće i, posebno kako se bliži kraj odsluženje kazne, u bliskoj saradnji sa službama koje vrše nadzor nakon puštanja na slobodu i ostalim relevantnim organima vlasti. 

10. Planiranje kazne treba obuhvatati procjenu rizika i potreba svakog zatvorenika i ti planovi se trebaju koristiti kako bi se obezbijedio sistematičan pristup:

- početnom raspoređivanju zatvorenika;

- napredovanju kroz zatvorski sistem od više ka manje ograničavajućih uslova boravka u zatvoru, s tim da u idealnom slučaju u konačnoj fazi zatvorenik boravi u otvorenim uslovima, po mogućnosti u društvenoj zajednici;

- učestvovanju u radu, obrazovanju, obuci i drugim aktivnostima koje obezbjeđuju svrsishodnu upotrebu vremena provedenog u zatvoru i povećavaju šanse za uspješnu resocijalizaciju nakon puštanja na slobodu;

- intervencijama i učešću u programima oblikovanim tako da kontroliraju rizik i razriješavaju potrebe kako bi se reduciralo problematično ponašanje i vjerovatnost ponovnog činjenja krivičnih dijela nakon puštanja na slobodu; 

- učestvovanju u aktivnostima u slobodno vrijeme i drugim aktivnostima kako bi se spriječili ili neutralizirali štetni učinci dugotrajnog boravka u zatvoru;

- uslovima boravka i mjerama nadzora koje vode takvom načinu života koji je u skladu sa zakonima i prilagođavanju uslovima života u društvenoj zajednici nakon uslovnog otpusta.

11. Planiranje kazne treba početi što je ranije moguće nakon prijema u zatvor, a planove treba revidirati u redovnim intervalima i po potrebi modificirati. 


Procjene rizika i potreba

12. Zatvorska uprava treba obaviti pažljivu procjenu kako bi se utvrdilo da li pojedinačni zatvorenici predstavljaju rizik po sebe i po ostale. Raspon procijenjenih rizika treba obuhvatiti rizik od samopovrijeđivanja, povreda nanesenih drugim zatvorenicima, povreda osobama koje rade u zatvoru ili ga posjećuju ili šteta nanesenih zajednici, te vjerovatnoću bijega ili počinjavanja nekog drugog ozbiljnog prestupa tokom boravka na dopustu ili puštanja na slobodu. 

13. Kod procjene potreba treba nastojati identificirati one osobne potrebe i karakteristike koje su povezane sa prestupima koje je počinio zatvorenik i njegovim štetnim ponašanjem ('kriminogene potrebe'). Do najvećeg mogućeg stepena treba razriješiti te kriminogene potrebe kako bi se smanjili prestupi i štetno ponašanje zatvorenika, kako tokom boravka u zatvoru tako i nakon puštanja na slobodu. 

14. Prvobitnu procjenu rizika i potreba treba obaviti obučeno osoblje i po mogućnosti to treba obaviti u centru za procjene. 

15. a Treba koristiti moderne instrumente procjene rizika i potreba kao smjernice za donošenje odluka o izvršenju doživotnih i dugotrajnih kazni. 

b. Pošto instrumenti procjene rizika i potreba uvijek imaju određeni stepen grešaka, nikada ih ne treba koristiti kao jedini metod za sticanje saznanja na kojima se zasniva donošenje odluka, te ih treba dopuniti drugim oblicima procjene.

c. Sve instrumente procjene rizika i potreba treba evaluirati tako da se upoznaju njihove prednosti i slabosti. 

16. Pošto ni opasnost ni kriminogene potrebe nisu u suštini stalne karakteristike, obučeno osoblje treba povremeno ponavljati procjenu rizika i potreba, kako bi se ispunili zahtjevi planiranja kazne ili inače kada se ukaže potreba. 

17. Procjena rizika i potreba treba uvijek biti povezana sa upravljanjem rizicima i potrebama. Ove procjene stoga trebaju pružiti informacije pri izboru odgovarajućih intervencija ili pri modificiranju već postojećih intervencija. 

Osiguranje i sigurnost u zatvoru

18.a Održavanje discipline u zatvoru treba se zasnivati na dinamičnoj sigurnosti,  što znači da osoblje mora razvijati pozitivne odnose sa zatvorenicima koji se zasnivaju na čvrstini i pravičnosti, udruženim sa razumijevanjem njihove lične situacije i bilo kojeg rizika koji predstavljaju pojedinačni zatvorenici. 

b. Kada se koristi tehnička oprema, kao što su alarmi i unutrašnji video nadzor, ova oprema uvijek treba služiti kao dodatno sredstvo metodama dinamičke sigurnosti.

c. U okviru nužnih granica sigurnosti, treba zabraniti rutinsko nošenje oružja, uključujući vatreno oružje i policijske palice, osobama koje su u kontaktu sa zatvorenicima unutar kruga zatvora. 

19.a Zatvorski režim treba biti organiziran tako da omogućuje fleksbilno reagiranje na promjene zahtjeva u pogledu sigurnosti i osiguranja. 

b. Raspoređivanje u odgovarajući zatvor ili zatvorski paviljono treba se zasnivati na sveobuhvatnoj procjeni rizika i potreba, te na značaju koji ima smještanje zatvorenika u takvo okruženje koje će, uvažavajući pritom njihove potrebe,  vjerovatno smanjiti svaku mogućnost rizika koji oni predstavljaju.

c. Posebni rizici i izuzetne okolnosti, uključujući i zahtjeve samih zatvorenika, mogu učiniti neophodnim neki oblik segregacije pojedinačnih zatvorenika. Treba uložiti intenzivne napore da se izbjegne segregacija ili, ako se već mora koristiti, da se smanji njeno trajanje. 

20.a Odjeljenja sa najvećim stepenom sigurnosti treba koristiti samo kao krajnje rješenje, a razmještaj u takva odjeljenja treba biti podvrgnut redovnoj reviziji. 

b. Unutar odjeljenja sa najvišim stepenom sigurnosti, u zatvorskom režimu bi trebalo praviti razliku između načina postupanja sa zatvorenicima kod kojih postoji izuzetan rizik od bijega ili od opasnosti koju mogu predstavljati ako zaista i uspiju u bijegu i načina postupanja prema onima koji predstavljaju rizik  za druge zatvorenike i/ili one koji rade u zatvoru ili ga posjećuju.

c. Uz dužnu pažnju koja se posvećuje ponašanju zatvorenika i zahtjevima sigurnosti, zatvorski režim u odjeljenjima sa najvišim stepenom sigurnosti treba imati za cilj da stvori opuštenu atmosfere, omogući međusobno druženje zatvorenika i slobodu kretanja unutar odjeljenja i ponudi čitav spektar aktivnosti. 

d. Vođenje opasnih zatvorenika treba se rukovoditi principima sadržanim u Preporuci br. R (82) 17 o čuvanju u zatvoru i tretmanu opasnih zatvorenika. 

Spriječavanje štetnih učinaka doživotnih i dugotrajnih kazni
21. Kako bi se spriječili i neutralizirali štetni učinci doživotnih i dugotrajnih kazni, zatvorska administracija treba:

-osigurati da se na početku služenja kazne, te i kasnije po potrebi, zatvorenicima objasne zatvorska pravila i običaji, njihove dužnosti i prava;

-dati zatvorenicima mogućnost vlastitog izbora u što je moguće više pitanja u vezi svakodnevnog života;

-ponuditi odgovarajuće fizičke uslove i mogućnosti za tjelesnu, intelektualnu i emotivnu stimulaciju;

-ponuditi prijatan dizajn zatvorskih prostora, namještaja i dekorativnih elemanata, ugodan za korisnike,

22. Treba uložiti posebne napore kako bi se spriječilo prekidanje porodičnih veza. U tom smislu:

-zatvorenike treba rasporediti, u najvećoj mogućoj mjeri, u zatvore koji se nalaze u blizini njihovih porodica ili bliže rodbine;

-pisma, telefonski pozivi i posjete trebaju biti dozvoljeni što je češće moguće i uz što veće poštovanje privatnosti. Ukoliko bi takva rješenja ugrožavala sigurnost ili osiguranje, ili ukoliko je to opravdano procjenom rizika, kod ovih kontakata mogu se primijeniti razumne mjere sigurnosti, kao što su nadzor prepiske, te pretresi prije i nakon posjeta.

23.a Takođe treba njegovati i ostale vidove komunikacije sa vanjskim svijetom, kao što su novine, radio i televizija i vanjski posjetioci.

b. Posebne napore treba uložiti kako bi se omogućili različiti oblici zatvorskog dopusta, ukoliko je potrebno pod pratnjom, uzimajući u obzir principe navedene u Preporuci br. R (82) 16 o zatvorskim dopustima. 

24. Zatvorenicima bi trebalo biti omogućene odgovarajuće konsultacije, pomoć i podrška kako bi:

-shvatili i u sebi izašli na kraj sa svojim prestupima, štetom pričinjenom žrtvama i svim osjećanjima krivice vezanim uz to;

-se smanjio rizik od samoubistva , posebno odmah nakon donošenja presude;

-se suzbijali štetni učinci dugotrajnog boravka u zatvoru, kao što su institucionalizacija, pasivnost, smanjen nivo samopoštovanja i depresija. 

Posebne kategorije zatvorenika sa doživotnim i ostalim dugotrajnim kaznama 

25. Zatvorske vlasti tebaju biti svjesne mogućnosti repatrijacije zatvorenika koji su strani državljani, kako je propisano Evropskom konvencijom o premještaju osuđenih osoba ili bilateralnim dogovorima sa određenom državom. Strani državljani bi trebali biti obaviješteni o ovim mogućnostima. Ukoliko repatrijacija nije moguća, zatvorska uprava i praksa se trebaju rukovoditi principima iz Preporuke br. R (84) 12 o zatvorenicima stranim državljanima. 

26. Treba uložiti napore kako bi se zaštitile ugrožene kategorije zatvorenika od prijetnji i maltretiranja drugih zatvorenika. Ukoliko je neophodno zaštitno odvajanje kako bi se zaštitili od drugih zatvorenika, treba izbjegavati potpunu izolaciju i obezbijediti sigurno i pozitivno okruženje. 

27. Treba poduzeti aktivnosti kako bi se omogućilo rano i specijalističko dijagnosticiranje zatvorenika su duševno poremećeni, ili su to postali, i obezbijediti im odgovarajuće liječenje. Treba slijediti smjernice date u Preporuci br. R (98) 7 koje se odnose na etičke i organizacione aspekte zdravstvene zaštite u zatvorima. 

28. Starijim osobama treba pružati pomoć kako bi održavali dobro fizičko i psihičko zdravlje. U tom smislu, zatvorska uprava treba obezbijediti:

· pristup odgovarajućim dijagnostičkim i liječničkim uslugama;

· mogućnosti za rad, vježbu i druge aktivnosti koje odgovaraju fizičkim i psihičkim sposobnostima datog zatvorenika;

· dijetetske obroke, uzimajući u obzir njihove posebne potrebe.

29.a Kako bi se zatvorenicima sa fatalnim dijagnozama omogućila dostojanstvena smrt, treba razmotriti mogućnost otpusta iz zatvora tako da mogu koristiti njegu i dočekati smrt izvan zatvora. U svakom slučaju, zatvorska uprava treba učiniti sve što je u njenoj moći kako bi se ovim zatvorenicima i njihovim porodicama omogućila odgovarajuća podrška i njega. 

b. Takođe treba pružiti odgovarajuću pomoć kako bi se pomoglo ovim zatvorenicima u vezi praktičnih detalja, kao što su na primjer sačinjavanje oporuke, način sahrane itd. 

30.a Pošto žene zatvorenice obično sačinjavaju relativno malu manjinu među onima koji služe dugotrajnu ili doživotnu kaznu, planiranje njihovih pojedinačnih kazni treba pažljivo razmotriti kako bi se odgovorilo na  njihove posebne potrebe. 

b. Posebne napore treba uložiti u radu sa zatvorenicama kako bi se:

-izbjegla društvena izolacija tako što bi bile što je moguće više u društvu sa ostalim  zatvorenicama;

-obezbijediti posebne usluge zatvorenicama koje su bile žrtve fizičkog, psihičkog ili seksualnog zlostavljanja.

c. Majkama koje služe doživotnu ili dugotrajnu kaznu ne treba uskratiti mogućnost boravka sa djecom samo zbog vrste njihove kazne. Ukoliko mala djeca ostaju sa svojim majkama, zatvorska uprava treba obezbijediti odgovarajuće uslove. 

31. Posebnu brigu i pažnju u vođenju treba posvetiti posebnim problemima koje predstavljaju zatvorenici za koje je vjerovatno da će provesti ostatak života u zatvoru.  Konkretno, plan njihove kazne treba biti dovoljno dinamičan i treba im omogućiti učešće u svrsishodnim aktivnostima i odgovarajućim programima koji obuhvataju intervencije i psihosocijalne usluge oblikovane tako da im pomognu da prebrode kaznu.

32.a Maloljetni zatvorenici koji služe dugotrajne kazne zatvora trebaju boraviti samo u institucijama ili odjeljenjima koja su oblikovana prema njihovim posebnim potrebama. 

b. Režimi i planiranje kazne za ove maloljetnike trebaju se rukovoditi relevantnim principima iznesenim u Konvenciji Ujedinjenih nacija o pravima djeteta, te u Preporuci br. R (87) 20 o reakcijama društva na maloljetničku delikvenciju, te obratiti posebnu pažnju na:

-obezbjeđenje odgovarajućeg obrazovanja i školovanja;

-potrebu održavanja bliskog kontakta sa njihovim roditeljima i porodicom;

-obezbjeđenje odgovarajuće podrške i savjetodavnih smjernica u njihovom emocionalnom razvoju;

-dostupnost odgovarajućih sportskih i slobodnih aktivnosti;

-pažljivo planiranje prelaska iz maloljetničkog režima u režim za odrasle osobe, obraćajući dužnu pažnju ličnom razvoju maloljetnika.

Upravljanje reintegracijom zatvorenika sa doživotnim i dugoročnim kaznama u društvu

33. Kako bi se zatvorenicima sa dugotrajnim i doživotnim kaznama omogućilo da prevaziđu poseban problem koji im predstavlja prelazak sa dugotrajnog boravka u zatvoru na život osobe u društvenoj zajednici koja poštuje zakono, njihov otpust treba pripremati dugo unaprijed, obraćajući posebnu pažnju na sljedeće:

- potrebu za specifičnim planovima prije i poslije puštanja na slobodu koji se odnose na odgovarajuće rizike i potrebe;

- sa dužnom pažnjom uzeti u obzir mogućnost puštanja na slobodu  i nastavka nakon puštanja na slobodu svih programa, intervencija ili tretmana kroz koje su prolazili tokom boravka u zatvoru;

- potrebu za postizanjem bliske saradnje između zatvorske uprave i organa koji vrše nadzor nad zatvorenicima nakon puštanja na slobodu, te socijalnih i medicinskih službi.

34. Pri odobravanju i izvršavanju uslovnog otpusta zatvorenika sa doživotnim i ostalim dugotrajnim kaznama treba se rukovoditi principima navedenim u Preporuci Rec (2003) 23 o uslovnom otpustu. 

Zatvorenici vraćeni sa uslovnog otpusta

35. Ukoliko se, nakon mu se ukine uslovni otpust, zatvorenik sa doživotnom ili dugotrajnom kaznom vrati u zatvor, treba i dalje slijediti gore nabrojane principe. Posebno bi trebalo obaviti dodatnu procjenu rizika i kriminogenih potreba i tu procjenu koristiti za prikladno raspoređivanje zatvorenika i izbor odgovarajućeg tretmana i intervencija, s ciljem da se zatvorenik pripremi za što ranije ponovno razmatranje mogućnosti njegovog otpusta i resocijalizacije u zajednici.

Osoblje

36. Općenito, kod upošljavanja, izbora, obuke, radnih uslova i premještanja, kao i profesionalnog ponašanja osoblja koje radi sa zatvorenicima sa doživotnim i ostalim dugotrajnim kaznama, treba se rukovoditi principima sadržanim u Preporuci br. R (97) 12 o osoblju koje radi na izvršenju sankcija i mjera. 

37.a Pošto se osoblje koje radi sa zatvorenicima sa doživotnim i ostalim dugotrajnim kaznama u svom radu susreće sa posebnim poteškoćama koje predstavljaju ovi zatvorenici, oni bi trebali proći posebnu obuku koja je neophodna za obavljanje njihovih dužnosti. 

b. Osoblje bi posebno trebalo biti obučeno da u potpunosti shvati šta je to dinamička sigurnost tako da ovaj pristup može koristiti u obavljanju svojih dužnosti. 

c. Više, specijalističko i nadzorno osoblje treba povrh toga biti obučeno da vrši nadzor i pruža pomoć osoblju na osnovnom nivou u pogledu korištenja metoda dinamičke sigurnosti. 

38. Imajući na umu povećan rizik da zatvorenici koji služe dugotrajne kazne izmanipuliraju osoblje, treba podsticati mobilnost i rotacije osoblja.

39. Treba organizirati redovne sastanke i diskusije između različitih kategorija osoblja kako bi se postigla dobra ravnoteža između suosjećajnog razumijevanja za probleme zatvorenika i čvrste i odlučne kontrole. 

Istraživanja

40. Istraživanja o učincima doživotnih i dugotrajnih kazni treba obavljati uz poseban osvrt na ulogu koju igraju faktori koji suzbijaju štetne učinke i unaprijeđuju konstruktivno prilagođavanje na život u zatvoru.

41. Treba provoditi i objavljivati rezultate istraživanja kojima je cilj evaluirati efikasnost programa za bolje prilagođavanje zatvorenika na život u društvenoj zajednici nakon puštanja na slobodu.

